Имајќи ги предвид мислењата, предлозите, препораките и коментарите по работната верзија на Предлогот на законот за бесплатна правна помош, изнесени на Јавната расправа одржана на 14 јули 2009 година, од страна на заинтересираните субјекти, а со цел донесување на квалитетна законска регулатива во областа на обезбедувањето на бесплатна правна помош, Националниот совет за евроинтеграции ги усвои следните
З А К Л У Ч О Ц И
1. Националниот совет за евроинтеграции го подржува донесувањето на законот за бесплатна правна помош со кој што, согласно меѓународните стандарди и европското законодавство од областа на правната помош, ќе се овозможи сите граѓани, без оглед на социјалната состојба да можат да ги остваруваат определените права, ќе се реализира начелото на еднаквост пред законот и начелото на еднаков пристап до правдата, што значи и еднакви можности при користењето на правната заштита. 
2. Националниот совет за евроинтеграции оценува дека донесувањето на посебен закон за бесплатна правна помош ќе придонесе за зголемување на пристапот до правдата на сите граѓани во државата, до институциите на системот без оглед на нивната материјална состојба, за подобрување на правната заштита и сигурноста на субјектите, за запознавање, остварување и за овозможување на ефективна правна помош.
3. Националниот совет за евроинтеграции оценува дека со донесувањето на посебен закон за бесплатна правна помош ќе се зајакне правната помош во државата, пред се во областа на граѓанското право, што е согласно укажувањата од Аналитичкиот извештај по мислењето за барање на Република Македонија членство во Европската Унија, од 09 ноември 2005 година.

4. Имајќи ги предвид одредбите од Директивата на Европската комисија 2002/8/ЕК од 27 јануари 2003 година за подобрување на пристапот до правдата во прекуграничните спорови преку воспоставување на минимални заеднички правила поврзани со правната помош, одредбите од Резолуцијата (76) 5 за правна помош во граѓанска, трговска и административна материја и одредбите од Резолуцијата (78) 8 за правна помош и правен совет усвоени од Комитетот на министри на Советот на Европа, како и препораката П(93)1 на Комитетот на министри до државите членки за ефикасен пристап кон правдата и судството на лицата во состојба на голема беда, Националниот совет за евроинтеграции укажува на неопходноста за целосно имплементирање на меѓународните стандарди од областа на правната помош во одредбите од работниот текст на законот за бесплатна правна помош.
5. Советот оценува дека предлозите, забелешките, препораките и коментарите по работниот текст на законот за бесплатна правна помош, изнесени на јавната расправа, кои се во согласност со меѓународните стандарди од областа на правната помош треба да бидат земени во предвид од Министерството за правда при изготвувањето на Предлогот на законот за бесплатна правна помош.
6. Овие заклучоци заедно со стенографските белешки од јавната расправа да се достават до Владата на Република Македонија, Министерството за правда,  Комисијата за политички систем на Собранието на Република Македонија и Законодавно правната комисија.

Заклучоците од јавната расправа да се достават и до претседателот на Собранието на Република Македонија. 
7. Заклучоците, заедно со стенографските белешки од јавната расправа да се објават на интернет страницата на Националниот совет за евроинтеграции на Собранието на Република Македонија, за да бидат достапни до стручната и пошироката јавност.

